
“TARBIYA” DARSLARI 
ORQALI O‘QUVCHILARDA 

HUQUQIY SAVODXONLIKNI 
RIVOJLANTIRISH

Atamuradov Xasan Yuldoshevich
Toshkent Amaliy fanlar universiteti,

maktabgacha ta’lim metodikasi kafedrasi o‘qituvchisi

Annotatsiya: Maqolada o‘quvchilarda “Tarbiya” fanini o‘qitish orqali huquqiy savodxonlikni rivojlantirish muammolari, 
vazifalar va yechimlar hamda ularni bartaraf etish bo‘yicha taklif va mulohazalar bayon qilingan. Shuningdek, o‘quvchi-
larda huquqiy savodxonlikni rivojlantirish uchun amalga oshirilishi lozim bo‘lgan vazifalar belgilab berilgan.

Kalit so‘zlar: huquqiy bilim, savodxonlik, ko‘nikma, malaka, dars, darslik, multimediya, targ‘ibot, o‘quv materiali, o‘quv 
topshiriqlari, kompetensiya, vazifalar.
Abstract: The article presents the problems, tasks, and solutions related to developing students’ legal literacy through 
teaching the subject “Education.” It also provides proposals and recommendations for addressing these challenges and 
defines the tasks required to foster legal literacy among learners.

Key words: legal knowledge, literacy, skills, competence, lesson, textbook, multimedia, promotion, learning material, 
learning tasks, competencies, tasks.
Аннотация: В статье изложены проблемы, задачи и пути решения, связанные с развитием правовой грамотности 
у учащихся посредством преподавания предмета “Воспитание”. Также представлены предложения и рекомен-
дации по их устранению, а также определены задачи, необходимые для формирования правовой грамотности у 
школьников.

Ключевые слова: правовые знания, грамотность, навыки, умения, урок, учебник, мультимедиа, пропаганда, 
учебный материал, учебные задания, компетенции, задачи.

KIRISH
Huquqiy demokratik davlat, fuqarolik jamiyatini qurish insonlarning tafakkurini o‘zgartirish, huquqiy bili-

mini oshirish va huquqiy savodxon qilish orqali, pirovard maqsad – huquqiy madaniyatni shakllantirish asosida 
amalga oshadi. Bunda turli yo‘llardan foydalanish mumkin, jumladan targ‘ibot, tashviqot, ilmiy tadqiqot, qonun-
chilikni takomillashtirish va eng asosiysi, ta’limni rivojlantirish orqali huquqiy kompetensiyani rivojlantirishga 
erishish mumkin. Bu borada “Tarbiya” fanining o‘rni beqiyosdir. Zero, “Yoshlarimizning mustaqil fikrlaydigan, 
yuksak intellektual va ma’naviy salohiyatga ega bo‘lib, dunyo miqyosida o‘z tengdoshlariga hech qaysi sohada 
bo‘sh kelmaydigan insonlar bo‘lib kamol topishi, baxtli bo‘lishi uchun davlatimiz va jamiyatimizning bor kuch va 
imkoniyatlarini safarbar etamiz.” Ma’lumki, “Tarbiya” fani O‘zbekiston Respublikasi Prezidentining tashabbusi 
bilan umumiy o‘rta ta’lim muassasalarida 2020–2021-o‘quv yilidan boshlab joriy qilindi. Tarbiya fani uzluksiz 
ma’naviy tarbiya konsepsiyasining bir qismi sifatida o‘quvchilarda “Milliy tiklanishdan – milliy yuksalish sari” 
g‘oyasini singdirish, ularni ijtimoiy muvaffaqiyatli hayotga tayyorlash, faol fuqarolik pozitsiyasi, mas’uliyat, 
majburiyat, huquqiy ong va madaniyat, teran dunyoqarash, sog‘lom e’tiqodlilik, ma’rifatparvarlik, bag‘rikenglik 
kabi fazilatlarni takomillashtirishni maqsad qilib qo‘ygan.

“Tarbiya” fanini o‘qitishda didaktik o‘yinlar va interfaol usullardan foydalanish ta’lim jarayonida o‘quvchilarni 
o‘qitish, tarbiyalash va kamol toptirishda muhim ahamiyat kasb etadi. Didaktika – ta’lim nazariyasi hisobla-
nadi. Didaktik o‘yinlar esa o‘quvchilarning ijodiy ish faoliyatini kuchaytiradi, ixtiyoriy diqqatini jamlashga yordam 
beradi, shuningdek, xotirani takomillashtiradi. Didaktik o‘yin jarayonida o‘quvchilar o‘zlari sezmagan holda juda 
ko‘p harakatlarni, mashqlarni bajaradilar, turli masalalarni yechadilar.1

1	 Pirnazarova A. Tarbiya fanini o‘qitishda yangi pedagogik texnologiyalarni qo‘llash va unda ta’lim va tarbiyaning uzviyligi: tarbiya fanini 
o‘qitishda didaktik o‘yinlar//Yangi Oʻzbekiston talabalari axborotnomasi 2022. 77-78b.

Tarbiya fani asosida o‘quvchilarning huquqiy savodxonligini rivojlantirish uchun quyidagi mavzular dars-
liklarga kiritilgan:

•	 Rostgo‘ylik va burchni his qilib yashash;

•	 Adolat – hayot haqiqati;

•	 Xatti-harakat qanday bo‘lsa, oqibat ham shunday bo‘ladi;

•	 Rostgo‘ylik va halollik;

•	 Ishonchli va ishonchsiz axborotlar.2

Har bir mashg‘ulot uchun mazkur tushunchalarni izohlash maqsadida matn va matn mazmunini anglashga 
yordam beruvchi o‘quv topshiriqlar keltirilgan. Masalan, rostgo‘ylik haqidagi matndan so‘ng quyidagi savollar 
beriladi:

1.	 Rostgo‘ylik nima?

2.	 Said nega do‘stlarining gapiga quloq solmadi?

3.	 Said kimga nisbatan rostgo‘ylik qildi, o‘ziga yoki o‘zgalarga?

4.	 Siz bunday vaziyatda nima qilgan bo‘lardingiz?3

Haqiqatdan ham, yosh avlod ongida nima yaxshi, nima yomon, nima mumkin va nima mumkin emasligini, 
huquq va burch, halollik va poklik tushunchalarini odob-axloq normalari asosida tushuntirib borish hamda Bosh 
qomusimizdagi eng muhim tamoyillarni sodda tilda bolaligidan o‘rgatib borish kelajakda o‘z samarasini beradi.

Targ‘ibot orqali ham huquqiy savodxonlikni rivojlantirish mumkin. Jumladan, fuqarolarning huquqiy savod
xonligini ta’minlashda ommaviy axborot vositalarining roli juda muhim. Shu bois milliy media makonda huquqiy 
mavzulardagi ruknlarga e’tiborni yanada kuchaytirish, aholi o‘rtasida ko‘proq ko‘tarilayotgan muammolarni 
davriy nashrlar sahifalarida, televidenie va radio eshittirishlarida tushuntirib borish zarur. Ushbu yo‘nalishda 
ommaviy axborot vositalarining huquqiy axborot bilan ta’minlashdagi rolini oshirish, huquqiy targ‘ibotning inno-
vatsion usullaridan keng foydalanish, shu jumladan veb-texnologiyalarni qo‘llashni kengaytirishga doir vazi-
falarning belgilanishi ayni muddaodir. Biroq ta’lim orqali buni amalga oshirish, xususan, fanlararo integratsiya 
asosida, jumladan “Tarbiya” fanini o‘qitish mobaynida o‘quvchilarning huquqiy savodxonligini rivojlantirishga 
erishish mumkin. Tarbiya darslarida o‘quvchilarning bilim va ko‘nikmalarini rivojlantirish, jumladan, huquqiy bilim 
va malakalarini oshirishga alohida e’tibor beriladi. Masalan, “Men fuqaroman” ruknida quyidagi matn berilgan:

Harakat va uning natijasi

Inson har kuni erta tongda uyg‘onadi, badantarbiya qiladi, yuvinadi, nonushta qiladi va o‘qish yoki ishga 
ketadi. Bunday tartibli harakat insonni muvaffaqiyat sari yetaklaydi. Shuningdek, harakatlar so‘zlar, imo-ishoralar 
orqali ham amalga oshirilishi mumkin. Mardonavor harakatlar orqali insonlar qahramonlik ko‘rsatishadi. Jamiyat 
uchun astoydil qilgan har bir ezgu amal qahramonlik hisoblanadi. Matn bilan ishlash uchun esa quyidagicha 
savol va topshiriqlar taqdim etilgan:

1.	 Qanday harakatlar imo-ishoralar orqali ifodalanadi?

2.	 Qanday harakatlar qahramonlik hisoblanadi?

3.	 Sizningcha, qanday xislatli insonlar qahramonlik ko‘rsata oladilar?

Mana shunday ma’lumotlar orqali o‘quvchilarda sekin-asta xatti-harakatlarga mas’uliyat va javobgarlik 
hissini shakllantirib borish mumkin. Bundan tashqari, umumta’lim maktablarida ham “Tarbiya” fani orqali o‘quv
chilar huquqiy savodxonligi oshirib borilmoqda. Xususan, 7-sinf “Tarbiya” fani darsligida quyidagi mavzular ham 
kiritilgan:

•	 Biz o‘z xatti-harakatlarimiz uchun javobgarmiz;

•	 Insonning huquq va majburiyatlari;

2	 M. Quronov va b. Tarbiya, 6-sinf. Umumiy o‘rta ta’lim maktablarining 6-sinf o‘quvchilari uchun darslik. – T.: G‘afur G‘ulom nomidagi 
nashriyot-matbaa ijodiy uyi, 2020. – 112 b. 

3	 M. Quronov va b. Tarbiya, 6-sinf. Umumiy o‘rta ta’lim maktablarining 6-sinf o‘quvchilari uchun darslik. – T.: G‘afur G‘ulom nomidagi 
nashriyot-matbaa ijodiy uyi, 2020. – 11- b. 

•	 Ona tabiatni asrash – bizning burchimiz;

•	 Har bir inson hurmatga loyiq;

•	 Jonivorlarga g‘amxo‘rlik qilish.

Mazkur darslikning “Inson huquq va majburiyatlari” rukni ayniqsa huquqiy savodxonlikka katta hissa 
qo‘shadi, o‘quvchilar mazkur mashg‘ulotlar asosida o‘z huquq va burchlarini taniydi. Sayyoramizda tashqi qiyo-
fasi (rangi, ko‘zi, sochi, tana tuzilishi, mashg‘ulotlari) bilan farq qiluvchi turli xalq va millat vakillari yashaydi. 
Ushbu farqlardan qat’i nazar, har bir inson o‘zi uchun eng yaxshisiga intilishi, hayoti va ijodi uchun qulay 
sharoitni tanlashi, yaxshi ta’lim va sifatli tibbiy yordam olishni xohlaydi. Huquq – bu davlat tomonidan berilgan, 
biz foydalanishimiz mumkin bo‘lgan imkoniyat. Huquq – bu biz bildirishimiz mumkin bo‘lgan talab. Huquqlar 
davlat tomonidan belgilanadi. Har bir inson bajarishi zarur bo‘lgan majburiyatlarga ega. Ularga bolalar ham, 
kattalar ham birdek amal qilishi shart. Har bir jamiyatda qonunlar mavjud. Qonun – bu odamlar, tashkilotlar, 
davlat va boshqa davlatlar o‘rtasidagi munosabatlarni belgilaydigan xulq-atvor qoidalari yoki normalari to‘plami. 
Davlatning asosiy qonuni Konstitutsiya deb ataladi. Mamlakatimizda huquq va majburiyatlar Konstitutsiyada 
belgilab qo‘yilgan. 

Davlatimiz Konstitutsiyasi 1992-yil 8-dekabrda qabul qilingan. O‘zbekiston Konstitutsiyasida belgilangan 
ayrim majburiyatlar keltirilgan:

•	 Qonunlarni, boshqa kishilarning huquqlari, erkinliklari, sha’ni va qadr-qimmatini hurmat qilish.

•	 Tarixiy, ma’naviy va madaniy merosni avaylab-asrash.

Mazkur matn bilan ishlash, uning mohiyatini tushunib olish uchun quyidagi o‘quv topshiriqlari berilgan:

1.	 1989-yil 20-noyabrda qabul qilingan bola huquqlariga bag‘ishlangan hujjat qanday ataladi?

2.	 Bola qanday huquqlarga ega?

3.	 Bola huquqlarini himoya qilishda qanday xalqaro tashkilotlar ishtirok etadi?

Darslik materiallaridan tashqari, o‘qituvchi o‘quvchilarda huquqiy savodxonlikni rivojlantirishda quyidagi 
o‘quv materiallaridan ham foydalanishi maqsadga muvofiqdir: “Tarbiya” fani asosida o‘quvchilarda huquqiy 
savodxonlikni rivojlantirish metodikasini ishlab chiqish maqsadida quyidagi yondashuvlar taklif qilindi: 5-sinf 
uchun “Adolat” – adolat nima ekanligini; adolat qanday bo‘lishini; nima uchun adolatli bo‘lish kerakligini bilib 
olasiz.

Dars lug‘ati: adolat, tenghuquqlilik, taqsimlash, qilmish-qidirmish, odillik.

1.	 Siz do‘stingizning qaysi harakatini noto‘g‘ri deb hisoblaysiz?

2.	 Sizga qiziqarli kitoblar berilib, uni sinfdoshlaringizga teng taqsimlash topshirilsa, qanday yo‘l tutasiz?

3.	 Kitoblarni taqsimlaganingizdan so‘ng ayrim do‘stlaringiz sizdan xafa bo‘lishi mumkin. Buning sababini 
qanday izohlaysiz?

Jamiyatda insonlar o‘rtasida axloqiy va ma’naviy qoidalar mavjud. Huquqiy munosabatlar qonunlarda 
o‘z aksini topgan va davlat tomonidan tartibga solinadi. Axloqiy va ma’naviy qoidalar esa hech qaerda yozil-
magan, lekin ular amalda bo‘lib, ularga insonlar o‘zlari rioya qiladilar va tartibga soladilar. Adolat – insonlar 
xatti-harakatlarini ezgulik va yovuzlik, yaxshi yoki yomon oqibatlarga olib kelish nuqtai nazaridan baholash va 
shunga qarab jazolash yoki mukofotlash demakdir. Har bir harakat, xoh u yaxshi bo‘lsin, xoh yomon, albatta 
baholanishi lozim.

Axloq nuqtai nazaridan adolatli munosabatlarning misollari bulardir: ezgulik uchun ezgulik bilan javob berish 
lozim. Yaxshi so‘zlarga minnatdorchilik bildirish joiz. Insonni nohaq xafa qilish yoki haqorat qilganlik uchun 
kechirim so‘rash kerak. Yordam berilganda javoban minnatdorchilik bildirib, ko‘maklashish ham adolatdandir. 
Adolat insonlarning o‘zaro munosabatlarida va jamiyatda asoslidir. Adolat har bir insonning xatti-harakatlari 
va ular uchun oladigan badalini belgilab beradi, ya’ni adolat qilmish va uning uchun olinadigan mukofot yoki 
jazo o‘rtasida muvofiqlik bo‘lishini ta’minlaydi. Adolat – bu insonlarga bo‘lgan to‘g‘ri va haqqoniy munosabatdir. 
Adolatli inson o‘zi va o‘z manfaatlarini ko‘zlamasdan, foyda olish yoki olmasligiga qaramasdan, adolatli hukmni 
qabul qiladi. Adolatli inson doimo vijdonan ish tutadi, qanday bo‘lmasin, doimo haqiqatni hisobga oladi, u 
achchiq bo‘lsa-da, baribir undan voz kechmaydi. Adolatli bo‘lish – mas’uliyatli bo‘lish, o‘z xatti-harakatlari va 
qilmishlari uchun javob berishga tayyor bo‘lishdir.

1-topshiriq.

1.	 O‘ylab ko‘ring va sizga adolatli qarorni qabul qilishga nima yordam berishini tanlang.

2.	 Siz tanlaganingiz adolatli qaror qabul qilishingizga qanday yordam berishini ayting.

•	 haqiqatgo‘ylik, to‘g‘rilik;

•	 sezgir, hamdard bo‘lish;

•	 yaxshilik va rahm-shafqat;

•	 qonunlarni va jamiyatdagi axloqiy qoidalarni bilish;

•	 ezgulik va yovuzlik o‘rtasidagi farqni bilish;

•	 yolg‘on va adolatsizlikka murosasiz bo‘lish.

2-topshiriq: “Biz apelsinni bo‘layotgan edik. Biz ko‘pmiz, apelsin esa bitta”: adolatli bo‘lish mumkinmi? 
Besh o‘rtoq – Erkin, Akmal, Sardor, Bobur va Sherzod apelsin sotib olmoqchi bo‘ldilar. Sherzodning puli yo‘q 
ekan, chunki uning 3 ukasi va bir singlisi bor. Bobur esa pulini uyda unutibdi. Shuning uchun Erkin, Akmal va 
Sardor apelsin uchun teppa-teng to‘ladilar. Endi apelsinni qanday bo‘lish mumkin? O‘z javobingizni asoslab 
bering.

3-topshiriq: Rasmlarga qarang. Qaysi holatda “barchaga teng”, qaysi holatda esa “kimga ko‘proq kerak” 
tamoyiliga rioya qilingan? Qaysi holat adolatli? Qaysi biri adolat?

Adolat zamonaviy jamiyatning eng muhim axloqiy muammolaridan biri bo‘lib qolmoqda. Adolat – bu nafaqat 
inson va jamiyat o‘zaro munosabatlarida doimo intilgan idealdir, adolatga davlat va sud tizimlari intilgan idealdir.

4-topshiriq: Quyidagi hikmatli fikrlarni o‘qib, tushunganingizni aytib bering. Qaysi fikr ko‘proq ma’qul keldi, 
nega aynan shu fikrni tanlaganingizni yozing.

“Bizning ustuvorligimiz – qonun va adolatdir, jinoyat uchun jazo muqarrar bo‘lishi lozim ... sudyalarning 
ongida faqatgina bitta maqsad – adolat, nutqlarida – haqiqat, ko‘nglida – soflik bo‘lishi lozim.” (Sh. M. Mirziyoyev) 
“Adolat – davlat va dono hukmdorlar ishlarining asosidir.”(Amir Temur) “Kimning yuragi adolatli bo‘lsa, o‘sha 
baxtlidir!” (Firdavsiy) “Adolatli bo‘lganga ehtiyojmand bo‘lmaslik uchun, o‘zing adolatli bo‘lgin.” (Unsur al-Maoliy) 
“Har bir davlatning asosi va har qanday mamlakatning fundamenti adolat va odil hukmga asoslanadi.”(As-
Samarqandiy) “Insonparvar bo‘lmasdan, adolatli bo‘lish mumkin emas.” (L. Vovenarg)

Qadimgi yunon mifologiyasida odil hukm, adolat, qonun va tartibning ifodasi – Femida xudosi bo‘lgan. 
Uning asosiy belgilari tarozi, qilich va ko‘zidagi bog‘ich bo‘lgan. Tarozi – adolat va me’yorning qadimgi ramzidir. 
Bu tarozida ezgulik va yovuzlik, ayb va aybsizlik o‘lchanadi. Odil hukmning qat’iyatligi va adolatliligi qilmishlarni 
aniq o‘lchovni ham nazarda tutadi. Qilich – ma’naviy kuch, qilmishi uchun olinadigan mukofot yoki jazoning 
ramzidir; Femida qo‘llaridagi qilich jazo muqarrarligining ramzidir. Femida qo‘lida turgan qilichning ikki tomoni 
ham o‘tkir – chunki qonun nafaqat jazolaydi, balki ogohlantiradi ham.

6-topshiriq: Vaziyatlarning adolatli echimini topishga harakat qiling.

1-holat: Oxirgi paytlarda sizning do‘stingiz uy ishini bajarmayapti va uni ko‘chirib olish uchun daftaringizni 
so‘rayapti.

2-holat: Do‘stingiz sinfda chopib yurib, gul tuvakni sindirdi va butun aybni boshqa sinfdoshiga ag‘dardi.

3-holat: Siz uyda ukangiz bilan qoldingiz, o‘ynadingiz va gilamga dog‘ tushirdingiz.

XULOSA
Xulosa qilib aytganda, o‘quvchilarda huquqiy ong va huquqiy madaniyatni yuksaltirish borasidagi muhim 

yo‘nalish va vazifalarni o‘z vaqtida amalga oshirish o‘qituvchilardan ham mas’uliyat va fidoyilikni talab etadi. 
Har bir fan o‘qituvchisi huquqiy savodxon ekanini o‘quvchi oldida kerakli o‘rinlarda namoyon eta olishi katta 
tarbiyaviy ahamiyatga egadir. O‘quvchilardagi huquqiy savodxonlikni rivojlantirish uchun darslik materiali bilan 
cheklanib qolmasdan, har bir o‘qituvchi turli huquqiy vaziyatlar, muammoli holatlar, matn va topshiriqlar bazasini 
shakllantirib olishi maqsadga muvofiq bo‘ladi.

Foydalanilgan adabiyotlar ro‘yxati:
1.	 Mirziyoyev Sh. Erkin va farovon demokratik O‘zbekiston davlatini birgalikda barpo etamiz. – T.: O‘zbekiston, 2016. – 

14-b.
2.	 Pirnazarova A. Tarbiya fanini o‘qitishda yangi pedagogik texnologiyalarni qo‘llash va unda ta’lim va tarbiyaning uzviyligi: 

tarbiya fanini o‘qitishda didaktik o‘yinlar // Yangi O‘zbekiston talabalari axborotnomasi, 2022. – 77-78-b.
3.	 Quronov M. va b. Tarbiya, 6-sinf. Umumiy o‘rta ta’lim maktablarining 6-sinf o‘quvchilari uchun darslik. – T.: G‘afur 

G‘ulom nomidagi nashriyot-matbaa ijodiy uyi, 2020. – 112 b.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

